
Inatsisartunut ilaasortaq 

Mala Høy Kúko, Siumut  

  

  

Tasiilami efterskoleliortoqarnissaa siunertaralugu iliuusissatut pilersaarummut 

tunngatillugu § 37 naapertorlugu apeqqummut nr. 241/2024-mut akissut. 

 

 
Asasara Mala Høy Kúko, 

 

Inatsisartut suleriaasiat naapertorlugu apeqqutinnut qujanaq. Apeqqutigineqartut 

tullinnguuttuni akissuteqarfigissavakka.  

 

Apeqqut 1: Inatsisartut 2022-mi upernaakkut aalajangerput, Tasiilami efterskolimik 

pilersitsinissaq siunertaralugu pilersaarummik UPA2023-imi Naalakkersuisut 

saqqummiussissasut. Suliaq taanna sumut killippa? 

 

Akissut: Tasiilami efterskoliliortoqarnissaa siunertaralugu iliuusissatut pilersaarut, 

Inatsisartut peqqusinerisigut, 2023-mi upernaakkut ataatsimiinnerup nalaanni 

Naalakkersuisunit agguaanneqarpoq.  

 

Iliuusissatut pilersaarummi Efterskolit pillugit Inatsisartut inatsisaat nr. 13,  5. december 

2008-meersoq,  inatsit massakkut tunngavigineqartoq, naapertorlugu Naalakkersuisut  

efterskoleliornissamut inatsisitigut tunngavissaqannginnerat efterskolenilu 

inerisaataasumik tunngaviusunik naleqartitanik aalajangersaasinnaatitaannginnerat 

uparuarneqarpoq.  Iliuusissatut pilersaarummi allassimavoq Tasiilami 

efterskoliliortoqassappat efterskolit pillugit inatsit allanngortinneqaqqaartariaqassasoq.  

 

Naalakkersuisut Qasigiannguani Maniitsumilu efterskoliliorsinnaasimanerat pissutaavoq 

taamanikkut efterskolit taakku marluk misiligummik pilersinneqarnerat inatsit 

atuutsinneqanngitsoq suli.  

 

Taamaattumik sinaakkutissat inatsimmi aalajangersarneqarsimasut Naalakkersuisunit 

malinneqarput, inatsisillu malillugu suliassaq efterskoliliornissamut peqatigiiffimmit 

suliniutigineqartussanngorlugu ingerlateqqillugu. Inatsisit atuuttut naapertorlugit suliap 

ingerlateqqinnissaanut Inatsisartulluunniit nutaamik allatut aalajangiussinnaasaanut 

tunngatillugu Naalakkersuisut ikorfartuinissaminnut soorunalumi piareersimapput. 

 

Tamatuma saniatigut Naalakkersuisunit ilisimatitsissutigineqassaaq efterskolit pillugit 

Inatsisartut inatsisaata nalilersorneqarnissaa Naalakkersuisunit aallartinneqarmat. 

Tassunga atatillugu Ilinniartitaanermut Aqutsisoqarfik Ilinniartitaanermut, 

Kultureqarnermut, Timersornermut Ilageeqqarnermullu Naalakkersuisoqarfik 

suleqatigalugu ulluni  13.-14. november 2024 efterskolit pillugit suliamut atatillugu 

isumasioqatigiisitsisimavoq.  

Efterskolit pillugit Inatsisartut inatsisaata nalilersorneqarnissaani efterskolinut 

tunngatillugu aqutsinermut tunngassuteqartut tassunga ilanngullugit inatsisitigut 

inissisimaffiit, pilersitsinerit ingerlatsinerillu nalilersorneqassapput.  

 

Efterskolit pillugit inatsimmik nalilersuineq piffissaq eqqarsaatigalugu marloqiusamik 

ingerlanneqassaaq.  

 
 
Inussiarnersumik inuulluaqqusillunga 
 
 
Aqqaluaq B. Egede 


